
Chi che ne ga fato? La Bibbia, paroa de Dio, la ne 
conta come che xe scumissià la rassa umana. Tanto 
tenpo fa, Dio el ga fato el primo omo e lo ga ciamà 
Adamo. Dio el ga fato vignere fora Adamo dala 

polvere dea tera. Cuando che Dio el ga inspirà 
la vita a Adamo, lu el xe deventà 

vivo. El se ga catà in 
te on beisimo giardin 

che el se 
ciamava 
Eden.



Prima che Dio el creasse Adamo, el gaveva fatto on 
mondo beisimo, pien de robe beisime. On fià a la 
volta Dio el ga fatto montagne e pianure, fior 
profumà e albori alti, osei co pene sprità, ave che 
ruza, baene che sguattara e bovoi che sbrissa. 

Serto che Dio el ga fato 
tuto cueo che a 
ghe xe- tuto.



In prinsìpio, prima che Dio 
el fasese calcosa, a no ghe 
jera gniente altro che Dio. 
Giente omani, loghi e robe. 
Gniente. Gnianca na luxe 
e gnanca el scuro. 
Gniente desora e 
gniente desoto. 
Ne ieri e ne doman.  
A ghe jera soo Dio che 
non el gaveva on prinsìpio.  
Alora Dio el ga fato!  In 
prinsìpio, Dio el ga creà 
el sielo e la tera.



E la tera la jera sensa 
forma e voda. El scuro 
el jera sul muso del 
sprofondo. Po 
Dio el ga parlà. 
“Che ghe sia 
la luxe”.



E a ghe jera la luxe. Dio el ga ciamà Zorno la 
luxe e, el scuro, lo ga ciamà Note. E la sera 

e la matina i jera el primo zorno.



El secondo zorno, Dio el ga messo in sesto le acue 
dei oceani, dei mari e dei laghi soto el Sielo. El 
terso zorno, Dio el ga dito: “Che vegna fora la tera 
ferma.”  E cusì a xe sta.



Dio el ga ordenà anca a l’erba, ai fior, a le piante 
e ai albori de vegner fora. E i xe vegnù 

fora. E la sera e la matina i 
jera el terso zorno.



E ora Dio el ga fato el sol, 
la luna, e cussì tante stee 
che nisun el pol contarle. 
E la sera e la matina i jera 
el cuarto zorno.



Creature marine, pese e 
osei i jera i prosimi de a 
lista de Dio. El cuinto 
zorno el ga fato dei 
grandi pesi spada e dee 
sardele picoe. Struzi dae 
sate longhe e picoi osei 
che i siolava contenti. 
Dio el ga fato ogni rasa 
de pese par inpinir le acue 
de la tera e ogni tipo de 
oseo par godarse la tera, 
el mare e el sielo. E la 
sera e la matina i jera el 
cuinto zorno.



Dopo de cuesto, Dio el ga parlà da novo. El ga dito: 
“Che la tera la porta invanti creature vive ...” Ogni 
tipo de bestia, musato e retie el xe vegnuo fora. A 
ghe jera elefanti che i scorlava la tera e castori. 
Simie birbanti e cocodrii magoghi. Vermi intriveà e 
scoiatoi sfacià. Girafe scanchie e mici rufiani. Ogni 
sorta de bestia la xe sta fata da Dio cuel zorno.

E la sera e la matina i jera el sesto zorno.



Dio el ga fato calcos’altro el sesto zorno, calcosa de 
veramente speciae. Adesso tuto a jera pronto par 
l’omo. A ghe jera da magnare in tei canpi e bestie 
par farghe da servo. E dio el ga dito: “Femo l’omo 
a nostra imagine. Che el sia 
el paron so tuto cueo ca ghe 
xe su la tera”.  E CUSI’ 
DIO EL GA CREA’ 
L’OMO A SO 
IMAGINE; A 
IMAGINE DE 
DIO A LO 
GA CREA’.



Dio el ga parlà a 
Adamo. “Magna tuto 
cueo ca te voi del 
giardin, ma non sta a 
magnare dal’albore 
dela conosensa del 
ben e del mal. Sa te 
magni da cuel albore 
li a te morirà de
securo”.



El Signor Dio el ga dito: “no sta ben che l’omo el 
staga da solo. A ghe farò on aiutante par lu.”  Dio 
el ga portà tuti i osei e tute le bestie 
da Adamo. Adamo i ga ciamà tuti. 
El doveva essare propio gran 
inteigente par farlo. Ma fra 
tuti i osei e le bestie a non 
ghe jera un conpagno giusto 
par Adamo.



Dio el ga fato ciapare na pionba de sono a Adamo. 
Cavandoghe una dele coste de l’omo indormensà, 
Dio el ga fato la Dona co la costa 
de Adamo. La dona che Dio 
el ga fato, la jera propio 
giusta par esere la 
conpagna de Adamo.



Dio el ga fato tuto in siè zorni. Allora Dio 
el ga benedio el setimo zorno e lo ga tegnù 
come dì par sponsarse. Nel giardin 
del’Eden, Adamo e so mujere Eva i 
gaveva na contenteza parfeta 
butandoghe a mente a Dio. Dio 
el jera el so Signore, fornidor 
e anche el loro amigo.



Quando che Dio el ga fatto tutto

‘Na storia de la Parola de Dio, ea Bibia

la se cata in

Genesi 1-2

“Scoltare le paroe a ne da la luce.” 
Salmo 119:130



1 60

Ea fine



Sta storia dela Bibia la ne conta del nostro maravejoso Dio 
che el ne ga fato e che el vol che ti a te lo conosi. 

Dio el sa che a gavemo fato robe cative che Lu el ciama pecato. 
La punision par el pecato la xe la morte, ma Dio el te voe cusì tanto 
ben che che el ga mandà el so unico fiolo, Gesù, a morir so na crose 
e a esar punìo par i to pecati. Gesù el xe tornà in vita par po andar 

a casa soa in Paradiso! Se a te ghe credi in Gesù e a te ghe 
domandi de perdonar i to pecati, Lu a lo farà. Lu el vegnarà a vivar 

in noaltri adeso e noaltri a vivaremo con Lu par senpre.

Sa te credi che cuesta la sia la verità, dighe cuesto a Dio:

Caro Gesù, mi a credo che Ti a te si Dio, e che a te si deventà on 
omo par morir par i me pecati, e deso a te vivi da novo. Par piaser, 

vieni nela me vita e perdona i me pecati, in modo che mi a posa 
aver na nova vita adeso, e un di a vegnarò a star co ti par 

senpre. Iutame a butarte a mente e a vivar par ti 
come ca fuse to fiol. Amen.

Lesi la Bibia e parla co Dio tuti i di! Giovani 3:16

